
Røða hjá Jákupi Vestergaard, landsstýrismanni í innlendismálum, til framløguna av Føroya Náttúru:

Góðu áhoyrarar!

Fyrst av øllum fari eg at takka teimum, ið á einhvønn hátt hava virkað fyri og stuðlað undir, at hetta valaverk av eini bók er vorðin veruleiki.

Hetta er fyrsta ítøkiliga uppfylgingin av altjóða sáttmálanum um Lívfrøðiligt Margfeldi, sum Føroya Løgting tók undir við í 1993. 

At vit við hesum hava fingið eina støðulýsing av føroysku náttúruni er at fegnast um.  

Tað er uttan iva eitt neyðugt stig á leiðini, til tess at kunna og gera okkum øll tilvitað um, at náttúran krevur ans, lógarkarmar og køna umsiting, um hennara virði ikki skulu fara fyri skeyti.

Men vit mugu arbeiða skjótari enn higartil. 

Tað er alneyðugt, at tann vitan, sum vit nú hava fingið til vega um náttúruna, og tær hóttanirnar, sum standa henni fyri, ikki bert verður tikin til eftirtektar og síðan lagt til síðis, men eisini verður nýtt sum grundarlag undir framtíðar politiskum átøkum á hesum øki.
Eg skal vera tann fyrsti at staðfesta, at vit eru eftirbátur á náttúruverndar-økinum.

Okkara lóggáva tekur ikki hædd fyri teimum viðurskiftum, sum nútíðin krevur, og skipanin við friðingarnevndum er ótíðarhóskandi og ikki fakliga nøktandi.

Tí ætli eg mær at virka fyri, at náttúru- og umhvørvismál verða uppraðfest á komandi fíggjarlóg. Eyðnast tað, so verður eitt tað fyrsta ígildissetanin av eini dagførdari náttúruverndarlóg, og stovnsetanin av eini fakligari kønari fyrisiting. 

Ein fyrisiting, sum við støði í m.a. dagsins útgávu skal tryggja, at menningin av okkara landi kann halda áframm, uttan at tað tilfeingi, vit lesa um í hesi bók, verður burtur og gerst søga, men verður verandi partur av eini livandi og fjølbroyttari føroyskari náttúru.
Takk fyri!

